ՀԻՄՆԱՎՈՐՈՒՄ
Մեքսիկական Միացյալ Նահանգներում ՀՀ դեսպանություն հիմնելու համար
Ներկայումս ամբողջ լատինաամերիկյան տարածաշրջանում Հայաստանն ունի ընդամենը երկու դեսպանություն՝ Բրազիլիայում և Արգենտինայում. երկրորդը համատեղության կարգով հավատարմագրված է նաև Ուրուգվայում, Չիլիում և Պարագվայում: Դիվանագիտական ծածկույթից դուրս են Հարավային Ամերիկայի հյուսիսային և հյուսիս-արևմտյան շրջանները և Կենտրոնական Ամերիկան ու Կարիբյան ավազանը՝ ամբողջությամբ: Ուստի նպատակահարմար է այս երկրամասերի համար ՀՀ տարածաշրջանային դեսպանության բացումը:

Տարածաշրջանային դեսպանության համար ամենանպատակահարմար երկիրը հանդիսանում է Մեքսիկական Միացյալ Նահանգները: Երկիրն այս առումով ունի բարենպաստ աշխարհագրական դիրք և տարածաշրջանային դեսպանության արդյունավետ գործունեությունն ապահովող ենթակառուցվածքային համապատասխան կարողություններ, այդ թվում՝ բազմաթիվ օդային ուղիներով կապված է Կենտրոնական և Հարավային Ամերիկայի երկրների հետ: Զգալի քաղաքական ազդեցություն ունի իր տարածաշրջանում:
Մեքսիկան Հայաստանի համար մեծ հետաքրքրություն է ներկայացնում նաև երկկողմ հարաբերությունների տեսանկյունից: Երկիրն աչքի է ընկնում պատկառելի քաղաքական, տնտեսական, ռազմական, գիտա-մշակութային, զբոսաշրջային, այլ բնույթի ռեսուրսներով: G20 խմբի, միջազգային առաջատար կազմակերպությունների (հատկապես՝ Միավորված ազգերի և Ամերիկյան պետությունների) ակտիվ անդամ է: ԱՄՆ-ի և Կանադայի հետ Մեքսիկան Ազատ առևտրի հյուսիսամերիկյան համաձայնագրի (NAFTA) անդամ է:
